Umsögn Orkubús Vestfjarða ohf. um drög að þingsályktunartillögu um vernd og orkunýtingu landssvæða.
Óskað hefur verið umsagnar Orkubús Vestfjarða um drög að þingsályktunartillögu um vernd og orkunýtingu landssvæða.

Af  hálfu Orkubús Vestfjarða er talið að mjög sé til bóta ef almenn sátt næst um hvaða virkjunarkosti má nýta og hverja skuli friða frá nýtingu. Óvissa sú sem ríkt hefur er hamlandi á starfssemi orkufyrirtækja landsins.
Af  hálfu Orkubús Vestfjarða er því fagnað að Hvalárvirkjun sé sett í nýtingarflokk.
Mikilvægt er fyrir afhendingaröryggi og orkuframboð á Vestfjörðum að þar rísi öflug vatnsaflsvirkjun.

Athygli vekur hversu fáir vatnsaflsvirkjanakostir eru settir í nýtingarflokk.

Glámuvirkjun er sett í biðflokk þar sem hún var ekki tekin til mats af tveimur af fjórum starfshópum rammaáætlunar. Þessir tveir starfshópar bera fyrir sig að gögn hafi skort en Orkubúi Vestfjarða er ekki kunnugt um að frekari gagna hafi verið óskað frá þessum hópum né að farið hafi verið á vettvang til að skoða aðstæður. Enn hefur ekki tekist að fá upplýst nákvæmlega hvaða gögn skorti svo unnt sé að bæta úr fyrir næstu endurskoðun rammaáætlunar. Af hálfu Orkubús Vestfjarða er talið að það að bera fyrir sig gagnaskorti sé skálkaskjól þar sem virkjanakostir með sambærileg gögn og Glámuvirkjun voru teknir til mats í starfshópunum. Starfshópunum var settur þröngur tímarammi og verður að teljast líklegt að tímaskortur hafi ráðið úrslitum að Glámuvirkjun var ekki tekin til mats í tveimur af starfshópum rammaáætlunar.

Orkubú Vestfjarða mun á næstu árum vinna að rannsóknum á smærri virkjanakostum á Glámuhálendinu. Verði einhver þeirra virkjaður mun það útiloka Glámuvirkjun. Heildarorkumáttur hinna smærri kosta verður töluvert minni en Glámuvirkjunar. Orkubú Vestfjarða mun ennfremur vinna áfram að rannsóknum og undirbúningi Skúfnavatnavirkjunar.

